
ONKEL FERDINAND UND DIE PÄDAGOGIK

Nr. 259 Die Kunst des Ignorierens

Da Staats: De Erbprinz vo Hoheschnäggefels -
Löweteckel und d Prinzässin vo Benelux hettid sich
di letscht Woche amene Höörli verlobt-

Hoheschnäggefels - Löweteckel, hani gsäit, und d
Prinzässin vo Benelux. Di llluschtrierte vo der ganze
Äidgenosseschaft sind voll devo -

Tiräkt verruckt chas äim mache, das mer überhaupt
es Wöörtli verlüürt wägeme dertige Mischt, i der
ältischte Demokratie vo der Wält -

E Schand isch es, e Schand für di ganz Schwyz,
das sich d Lüüt über en dertige Schmarre eryfere
chöned - Artikel läse tüends no drüber -

Hundertprozäntig ignoriere - nüd emal ignoriere, es
macht mi tiräkt verruckt, das d Lüüt so öppis nüd
radikaal ignoriered -

Was säged Si äigetli dezue - Si säged jo überhaupt
käis Wörtli - sind Si nüd au der Mäinig, das mer so
öppis ignoriere sötti?

